
BUDAL TAN PAPAMIT






Maninne semengan Gusti Ngurah Darsana sampun iyas madabdaban lakar lunga ka Praya. Made Sinar masih makire masuk, nanging tuara engsap nyediaang wedang Ian sarapan kanggon Gusti Ngurah Ian beilnne. Maka telu mangkin pada nyampah di paon.

"Tu Ngurah, durus mangkin ka Praya? Ampurayang ten nyidayang ngiringang. Tiang repot pisan di Kantor," kenten Wayan Galang sambilanga kinyak-kinyuk madaar.

"Payu Yan, mungpung enu cutine. Nyanan yen ada ane nakonang utawi nawang tiang teka Ian maan panca baya, orahang suba seger. Nanging eda orahanga lakar pindah uli dini." Gusti Ngurah nyiup kopinne saha matolihan ka natahe. Lale Dumilah Ian Luh Purnama teka lantas ngojog ka paon. Makejang pada sayaga lakar luas majalan masuk.

"Oh, Denda Milah, mbok Luh, meriki bareng nyampah. Jemakanga nyen piring."

"Oh, suba beres Dek. Mara pesan tiang suud naar nasi goreng. Jam lima suba bangun. Tumben terang samplah langite Denda Milah masih sredah sebengne di paon makrepakan ngae yeh anget Ian nasi goreng. Tiang dadi bos maluan mandus. Demen bayune yen sai-sai kene," kenten Luh Purnama masesimbing. 

"Naah, ngoceh suba, tiang mula malajah bangun semengan apang
tusing sasai madundun. Takut nyanan siama baan yen aember teken
Tu Ngurah," Lale Dumilah masaut sambilanga maekin gelanne milu
nyicipin dengdeng manis ajimpitan di piringne.

"Nah, nika mara beneh. Yen sing uli jani palajahin, pidan lakar buin malajah?. Swadarmaning dadi luh yen urusan jumah patut palapanin.


Yadiapin ke pada bareng ngalih gae di kantor cara Luh Purnama.

